MINUTI


KAMRA TAD‑DEPUTATI


IT‑TNAX‑IL PARLAMENT


KUMITAT PERMANENTI DWAR IL‑KONTIJIET PUBBLIĊI


LAQGĦA NRU. 83


It-Tnejn, 18 ta’ Jannar, 2016

Il‑Kumitat Permanenti dwar il‑Kontijiet Pubbliċi ltaqa' fil‑Kamra tal-Kumitati fil-Parlament, fis-6:38p.m.

L‑Onor. Jason Azzopardi ippresjeda.


PREŻENTI

L‑Onor. Owen Bonnici (Ministru għall-Ġustizzja, Kultura u Gvern Lokali), l-Onor. Chris Agius (Segretarju Parlamentari għar-Riċerka, Innovazzjoni, Żgħażagħ u Sport); l-Onor. Kristy Debono; l-Onor. Joseph Farrugia; u l-Onor. Beppe Fenech Adami kienu preżenti.

Preżenti wkoll kien hemm is-Sur Anthony C. Mifsud, Awditur Ġenerali, is-Sur Charles Deguara, Deputat Awditur Ġenerali u xi uffiċjali oħra mill-NAO.


TALBA

L-Iskrivana tal-Kumitat qalet it-talba.


MINUTI 

Il-Minuti tal-Laqgħa Nru. 82 li saret fil-15 ta’ Diċembru, 2015 ġew konfermati.


KORRISPONDENZA

Iċ-Chairman fakkar lill-Kumitat li l-iSkrivana tal-Kumitat kienet irċeviet il-parir mitlub mill-Avukat Ġenerali fl-aħħar laqgħa tal-Kumitat, liema parir kien diġà ġie ċċirkolat lill-Membri tal-Kumitat.  (Dok. 123).  


PERMESS LILL‑MEDIA

Il‑membri tal-media li kienu preżenti ngħataw permess sabiex jieħdu filmati u ritratti tal-ewwel ftit minuti tal-laqgħa.  


KONKLUŻJONI TAD-DISKUSSJONI DWAR IR-RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT

Iċ-Chairman beda billi għamel riferenza għar-ruling li ta l-iSpeaker f’Seduta Nru. 344 fejn qal li l-Kumitat ma kellux dritt jinġunġi xhud li mhuwiex fil-ġurisdizzjoni ta’ Malta.  Dan b’riferenza għax-xhud Naeem Ahmed.

Iċ-Chairman qal ukoll li fl-aħħar laqgħa kien ġie verbalizzat li ż-żewġ naħat ma kellhomx aktar xhieda xi jsejħu quddiem il-Kumitat.  Huwa qal li dwar dan ir-rapport  il-Kumitat kien għamel 47 laqgħa li kienu jinkludu 100 siegħa ta’ diskussjoni u li fihom taw it-testimonjanza tagħhom 37 xhud.  Dan minbarra ħames xhieda li għal xi raġuni jew oħra ma tawx, jew ma setgħux jagħtu, ix-xhieda tagħhom u li kienu wkoll fetħu kawżi Kostituzzjonali.
 
Huwa ssuġġerixxa li l-Kumitat jaġġorna sine die sakemm dawn il-kawżi, jew proċeduri, Kostituzzjonali jiġu konklużi definittivament.    

Il-Ministru Owen Bonnici qabel mal-proposta taċ-Chairman li l-Kumitat jiġi aġġornat sine die u ppropona wkoll li jiġi wżat il-mudell li ntuża fit-tmiem tad-diskussjoni dwar il-kuntratt ta’ Henley & Partners, fejn kien ġie nkarigat research analyst sabiex jikkonduċi dokument li jkun jinkludi tagħlimiet li ħa l-Kumitat mil-lat ta’ amministrazzjoni, minn dik l-esperjenza.  Huwa qal li dan għandu jkun dokument tekniku u mhux politiku, u li l-Kumitat ikun jista’ japprovah waqt laqgħa tal-Kumitat ippresedut mill-Onor. Tonio Fenech. Il-Ministru Bonnici rringrazzja lill-uffiċjali tal-National Audit Office għax-xogħol u d-dedikazzjoni li wrew.  

l-Onor. Beppe Fenech Adami qal li l-Oppożizzjoni taqbel li l-Kumitat jiġi aġġornat sine die u li ma ssib ebda oġġezzjoni għall-proposta tal-Ministru Bonnici, ċioè li jiġi mħejji dokument li jkun non political, kemm biex il-Kumitat jara x’jista’ jitgħallem minn din l-esperjenza u anke għall-posterità. 

Iċ-Chairman ingħaqad mal-Ministru Bonnici u rringrazzja lill-uffiċjali tan-National Audit Office u aġġorna l-Kumitat sine die.

Fis-6:53p.m il-Kumitat aġġorna sine die.  

